
তেজে তলবল পুৱাৰ অৰুণ

 পূৱত উদয় হ’ল

ৰং লাগি লাগি নীলাকাশখনি

 হই উঠে জলমল।

সুধিলোঁ হেঁপাহে কোৱাহে অৰুণ

 প্ৰিয়া মোৰ আছে ক’ত,

জানোঁ মই তুমি জানা সেই ঠাই

 প্ৰিয়া মোৰ আছে য’ত।

তুমিয়ে সাজিছা তেজৰঙা কৈ

 প্ৰিয়াৰ দুখনি গাল,

তেজাল মুখৰ ৰূপতেই মোৰ

 মন মতলীয়া হ’ল।

দহিছে পৰাণ নোৱাৰোঁ থাকিব

 অকলে অকলে মই,

সখিহীন মোৰ ধিক্ ই জীৱন

 তিলে-তিলে হ’ল ক্ষয়।

লুকালে সূৰুষ মেঘৰ আঁৰত

 কথালৈ নিদিলে কাণ,

উচুপি উচুপি আহিলোঁ উভতি

 হলোঁ মই ম্ৰিয়মান।

